
Hawnhekk is-siġar jirrenjaw
f’kull rokna
imilu b’rashom
iferfru ġwenħajhom
ifesfsu lir-riħ
jinkuh
jinku lili
b’xita ta’ weraq
jiżżeffen quddiemi.

Hawnhekk is-siġar bla biża’
għax jafu li arthom
hi tagħhom bi dritt
u ebda gvern
ebda proġett
ebda kuntrattur
ma jazzarda jmerihom.

Hawnhekk is-siġar idellu fis-sajf
ipittru s-sema b’ħmurithom fil-ħarifa
iferrxu l-borra xitwija
u jwarrdu fir-rebbiegħa.

Hawnhekk is-siġar jikkmandaw
u mhux il-bini jew it-toroq.

U n-nies tobdihom.




